
Jóannes Ejdesgaard, løgmaður

FO-110 Tórshavn.

Uttanlandsnevndin sendi 10. oktober 2007 løgmanni bræv viðvíkjandi spurninginum at taka av fyrivarni fyri Føroyar viðvíkjandi Kyotosáttmálanum. Hetta var gjørt eftir, at nevndin hevði ráðført seg við løgmann sama dag um hetta mál við støði í ódagfestum brævi til løgmans frá Connie Hedegaard, umhvørvismálaráðharra..

Løgmaður bað, eftir at hava fingið brævið frá Uttanlandsnevndini, um nýggja ráðførslu eftir § 54 í stýrisskipanarlógini.

Við støði í hesi  áheitan var nýggj ráðførsla í málinum 12.  oktober 2007. 

Á tí fundinum legði løgmaður uppskot til skriv, sum hann hevði í hyggju at senda  umhvørvismálaráðharranum.

Eftir løgmaður fór av fundi, viðgjørdi nevndin málið og fekk undir hesi viðgerð kunnleika til uppskot til bræv til Connie Hedegaard, umhvørvismálaráðharra, sum Innlendismálaráðið hevði sent Løgmansskrivstovuni 11. oktober.

Við tað, at samsvar ikki var millum tað, sum løgmaður og Innlendismálaráðið skutu upp at svara, avgjørdi uttanlandsnevndin at hava nýggjan fund um málið 15. oktober 2007 og  at biðja løgmann koma á fund at umrøða málið av nýggjum.

Eftir at hava havt fund við løgmann og hava hoyrt hansara frágreiðing um málið, hevur nevndin avgjørt at svara løgmanni soleiðis:

Ein minniluti í nevndini (Johan Dahl, Kristian Magnussen og John Johannessen)  tekur undir við orðalagnum í uppskotinum til bræv, sum var lagt fyri uttanlands​nevndina á fundi 12. oktober 2007. Minnilutin leggur tó stóran dent á, at tað eisini verður gjørt umhvørvismálaráðharranum púra greitt 

· at landsstýrið heldur fast um, at møguleiki eigur at verða fyri samráðingum við donsku stjórnina, um tørvur er á tí, og

· at tikið verður  av tilboðnum í ódagfesta brævinum frá umhvørvisráðharranum um, at føroyskir myndugleikar kunnu luttaka í fyrreikingunum til eina altjóða veðurlagsavtalu at galda aftaná 2012 og í fyrireikingunum til ráðstevnuna í Keypmannhavn í 2009.

Ein annar minniluti ( Jógvan við Keldu og Jørgen Niclasen) heldur ongan iva vera um, at man við løgtingssamtyktini má staðfesta, at føroyska fyrivarnið fyri Kyoto sáttmálanum skal takast av og vísir annars til tað, sum er ført fram í skrivinum til løgmans, dagfest 10. oktober  2007 av minnilutanum Johan Dahl, Anfinn Kallsberg og Jógvani við Keldu. Samstundis verður víst til uppskotið til skriv frá Innlendismálaráðnum til Løgmansskrivstovuna, og heitir minnilutin tí á løgmann um at taka upp samráðingar við donsku stjórnina.
Ein triði minniluti (Hergeir Nielsen) staðfestir, at fløktu og ábyrgdarleysu ríkisrættarligu viðurskifti okkara enn eina ferð forða okkum í at taka skilagóðar avgerðir í altjóðagerðini, hesa ferð á umhvørvisøkinum.

Undir nevndarviðgerðini er týðiliga komið til sjóndar, at nógvir leysir endar eru, ikki dagsett skjøl ganga partanna millum, og at álvarsamur tvídráttur er millum løgmann og Innlendismálaráðið, ið umsitur málsøkið.

Stórur ivi valdar á økinum, og  minnilutin átalar harðliga, at málið er handafarið so illa.

Minnilutin hevur í tveimum umførum hetta seinasta árið skotið upp, at  Løgtingið staðfestir:

-         at livilíkindini í Føroyum meiri enn í flestu øðrum londum eru treytað av eini reinari og óspiltari náttúru 

-         at Føroyar eiga at taka egna ábyrgd í altjóða tiltøkum og sáttmálum, ið kunnu byrgja upp fyri dálking og ovurnýtslu av heimsins tilfeingi,

-         at Føroyar eru eftirbátur við egnum tiltøkum og altjóða bindingum, ið kunnu tálma útlátið av evnum, sum eru vísindaliga staðfest at elva til veðurlagsbroytingar o.a.  
Tjóðveldi, sum minnilutin er partur av,  hevur samtykt í, at landsstýrið beinanvegin tekur øll neyðug stig til at seta Kyoto-frumskjalið í gildi fyri Føroyar.

Tilmælið er harafturat  framvegis, at landsstýrið sjálvt eigur at samráða seg til eina eginkvotu, ið ásetir, hvussu nógv Føroyar skulu minka um sítt útlát av veðurlags​gassum, og eina loysn, sum eisini leggur upp fyri eini komandi oljuvinnu, har grundarlagið verður munandi broytt, eins og gjørt varð viðvíkjandi Noregi.

Minnilutin mælir til, at vit binda okkum til harðari treytir, enn ásettar eru av dønum í hesum málinum, at hetta verður gjørt á einum samhaldsføstum grundarlagi saman við øðrum londum, og at okkara bindingar verða gjørdar mótvegis altjóða samfelagnum, og ikki drukna í eini ábyrgdarleysari telving Danmarkar Føroya millum, har eingin ábyrgd verður staðfest av nøkrum ásetingum partanna millum.

Ein fjórði minniluti (Karsten Hansen) vísir á tað, minnilutin Jenis av Rana hevur ført fram í brævinum frá 10. oktober 2007.

